
SI429A

Programa EMEGA.

Procedemento dirixido a: , Cidadáns Empresas e profesionais

Apoio ao emprendemento

Consellería de Política Social e Igualdade

Sobre o procedemento

Obxecto 

Fixar as bases reguladoras das axudas do programa Emega para fomentar o emprendemento 
feminino en Galicia e proceder á súa convocatoria no ano 2025 (procedemento SI429A).

O programa Emega comprende un conxunto de axudas dirixidas a apoiar a posta en marcha, a 
mellora e a reactivación de iniciativas empresariais constituídas por mulleres, xunto con 
medidas complementarias para favorecer a conciliación da vida persoal, familiar e laboral, así 
como o acceso a servizos específicos de información, asesoramento e orientación empresarial 
co obxecto de facilitar a implantación e consolidación dos proxectos empresariais promovidos 
por mulleres.

A quen vai dirixido? 

As empresas privadas formadas por mulleres.

A onde acudir 

  Xunta de Galicia Consellería de Política Social e Igualdade
  Dirección Xeral de Promoción da Igualdade Subdirección Xeral de Promoción da Igualdade

Servizo de Fomento e Promoción da Igualdade

Edificio Administrativo San Lázaro, s/n

15781  Santiago de Compostela  (Coruña, A)

Teléfono: 981545357/ 981545356/ 881995538

Convocatoria 2025 - Prazo pechado: 15/07/2025 00:00 - 14/08/2025 23:59

Órgano responsable 

Dirección Xeral de Promoción da Igualdade

Requisitos e documentación

Prazo 

Prazo de presentación: PECHADO

 15/07/2025 00:00 - 14/08/2025 23:59

O prazo de presentación de solicitudes será dun mes contado a partir do día seguinte ao da 
publicación desta orde no Diario Oficial de Galicia. Entenderase como último día do prazo o 
correspondente ao mesmo ordinal do día da publicación.

Se o último día de prazo é inhábil, entenderase prorrogado ao primeiro día hábil seguinte, e se 
no mes do vencemento non hai día equivalente ao inicial do cómputo, entenderase que o prazo 
finaliza o último do mes.

Requisitos 

1. Poderán ser beneficiarias das axudas do programa Emega as empresas privadas formadas por 
mulleres que inicien a súa actividade económica ou formalicen o seu plan de reactivación e/ou 
mellora no período comprendido entre o 30 de setembro de 2024 e a data da fin do prazo de 
presentación de solicitudes ao abeiro desta convocatoria, sempre que cumpran todas as 
condicións e requisitos comúns e os específicos da correspondente modalidade ou tipo de 
axuda previstos nesta orde, así como na normativa xeral de subvencións, en particular, as 
exixencias establecidas na Lei 9/2007, do 13 de xuño, e no seu regulamento.

Cando se trate de empresarias individuais, a solicitude deberá ser presentada pola traballadora 
autónoma.

Cando a actividade empresarial sexa realizada por unha sociedade civil, comunidade de bens, 
entidade sen personalidade xurídica, sociedade mercantil, cooperativa ou sociedade laboral, a 
solicitude de subvención deberá ser presentada por esta, e non serán válidas nin admisibles as 
solicitudes presentadas polas socias ou comuneiras a título persoal.

En todo caso, unha mesma persoa non pode solicitar a axuda como empresaria individual e ao 
mesmo tempo formar parte dunha empresa de tipo societario que tamén solicita a axuda.

2. Requisitos comúns a todas as modalidades de axuda:

a) Tratarse dunha empresa privada coa categoría de microempresa ou pequena empresa 
validamente constituída baixo calquera forma xurídica segundo o sinalado na letra b) deste 
artigo.

Para estes efectos, teñen a categoría de microempresas as unidades económicas que ocupan 
menos de dez persoas e cuxo volume de negocio anual ou balance xeral anual non supere os 
dous millóns de euros; e de pequena empresa, as unidades económicas que ocupan menos de 
50 persoas e cuxo volume de negocio anual ou balance xeral anual non supere os dez millóns de 
euros.

Non poderán ser beneficiarias destas axudas as entidades sen ánimo de lucro, as empresas 
públicas e as empresas participadas por outra entidade con personalidade xurídica, agás que se 
trate de participacións minoritarias de carácter temporal ou préstamos participativos a través 
dalgún instrumento de apoio financeiro á iniciativa emprendedora, acordes coa previsión 
contida no capítulo IV do título II da Lei 9/2013, do 19 de decembro, do emprendemento e da 
competitividade económica de Galicia.

b) A actividade mercantil pode ser realizada por empresarias individuais, sociedades civís, 
comunidades de bens, entidades sen personalidade xurídica ou sociedades mercantís, incluídas 
as sociedades laborais, as cooperativas de traballo asociado e as sociedades profesionais.

Nas empresas de tipo societario, a administración da empresa teñen que exercela 
exclusivamente mulleres. Ademais, o capital social estará maioritariamente subscrito por 
mulleres, no caso de pequenas empresas, e integramente subscrito por elas cando se trate de 
microempresas, agás que a participación proveña de instrumentos de apoio financeiro á 
actividade emprendedora consonte o sinalado no último parágrafo do punto anterior. Polo 
tanto, a participación destes instrumentos de apoio financeiro terase en conta, xunto coas 
achegas delas, para os efectos de verificar o cumprimento do requisito exixido neste artigo 
relativo á titularidade maioritaria ou, se é o caso, íntegra do capital social.

Excepcionalmente, no caso da modalidade Emega Innova, calquera que sexa o tamaño da 
empresa, admitirase a participación de persoas que colaboraron no desenvolvemento do 
proxecto de investigación base da iniciativa empresarial, sempre que a maioría do capital social 
sexa titularidade das mulleres emprendedoras e a administración da empresa a exerzan 
exclusivamente mulleres.

c) Ter domicilio social e fiscal, así como establecemento de produción ou comercial en Galicia.

d) Todas as promotoras das empresas beneficiarias das axudas, con independencia do seu grao 
de participación no capital social da empresa, deben estar de alta no correspondente réxime da 
Seguridade Social ou en mutualidade de colexio profesional e estar vinculadas laboralmente á 
empresa, desenvolvendo de forma habitual a súa actividade profesional nela. Nos casos de 
pluriactividade, entenderase que se cumpre este requisito da vinculación cando a relación 
laboral por conta allea sexa a tempo parcial cun máximo do 50 % da xornada ordinaria de 
traballo.

Para os efectos deste programa, non se terán en conta as autónomas colaboradoras.

e) Para os efectos deste programa, os postos de traballo por conta allea con contrato 
indefinido a tempo parcial só se terán en conta cando a xornada de traballo non sexa inferior 
ao 50 % da xornada ordinaria de traballo establecida legalmente ou no convenio colectivo que 
lle sexa de aplicación.

Así mesmo, os postos de traballo por conta allea con contrato indefinido para a realización de 
traballos de carácter fixo descontinuo só se terán en conta cando a duración da actividade da 
traballadora non sexa inferior a dez meses nun período de doce meses.

f) Ter iniciado a actividade económica e a actividade laboral nos termos exixidos para cada 
modalidade de axuda nesta orde.

Para estes efectos, o inicio do exercicio efectivo da actividade económica acreditarase mediante 
a xustificación da alta no imposto de actividades económicas (IAE) ou no censo de obrigados 
tributarios da Axencia Estatal de Administración Tributaria; e o inicio da actividade laboral 
mediante a acreditación da alta no correspondente réxime da Seguridade Social ou, de ser o 
caso, na mutualidade de colexio profesional.

g) A iniciativa ou o proxecto empresarial debe ter viabilidade técnica, económica e financeira, o 
que deberá quedar reflectido no plan de negocio empresarial.

h) Non encontrarse en ningunha das circunstancias e prohibicións establecidas nos números 2 e 
3 do artigo 10 da Lei 9/2007, do 13 de xuño. A acreditación de non estar incursa en ningunha 
delas realizarase mediante declaración responsable da interesada.

i) Non ter percibido axudas do programa Emega ao abeiro das convocatorias dos últimos cinco 
anos (2020, 2021, 2022, 2023 e 2024). En todo caso, non se poderá percibir a axuda Emega ao 
abeiro de máis de dúas convocatorias.

3. Para seren beneficiarias, os requisitos e condicións comúns e específicos de cada modalidade 
deberán cumprirse na data de finalización do prazo de presentación de solicitudes e manterse 
durante o período mínimo de permanencia da actividade e do mantemento dos postos de 
traballo (dezaoito meses), de acordo co disposto no artigo 24.

Documentación para a presentación 

Solicitudes

1. As solicitudes presentaranse obrigatoriamente por medios electrónicos a través do 
formulario normalizado dispoñible na sede electrónica da Xunta de Galicia, https://sede.xunta.
gal

De conformidade co artigo 68.4 da Lei 39/2015, do 1 de outubro, do procedemento 
administrativo común das administracións públicas, se algunha das persoas interesadas 
presenta a súa solicitude presencialmente, será requirida para que a emende a través da súa 
presentación electrónica. Para estes efectos, considerarase como data de presentación da 
solicitude aquela en que sexa realizada a emenda.

Para a presentación electrónica poderá empregarse calquera dos mecanismos de identificación 
e sinatura admitidos pola sede electrónica da Xunta de Galicia, incluído o sistema de usuario e 
clave Chave365 (https://sede.xunta.gal/chave365).

Con base no disposto no artigo 14.3 da Lei 39/2015, do 1 de outubro, en relación co disposto no 
artigo 10.3 da Lei 4/2019, do 17 de xullo, de administración dixital de Galicia, considérase que o 
colectivo a que van dirixidas estas axudas, empresarias individuais e empresas societarias 
constituídas por mulleres, ten acceso e dispoñibilidade aos medios electrónicos necesarios.

2. De acordo co establecido no artigo 8.3 da Lei 9/2007, do 13 de xuño, cando se trate de 
agrupacións de persoas físicas ou xurídicas, públicas ou privadas sen personalidade, deberá 
nomearse un/unha representante ou apoderado/a único/a da agrupación, con poderes 
suficientes para cumprir as obrigas que, como beneficiaria, corresponden á agrupación. Non 
poderá disolverse a agrupación ata que transcorra o prazo de prescrición previsto nos artigos 
35 e 63 da citada lei.

Os compromisos de execución asumidos por cada persoa membro da agrupación, así como o 
importe da subvención que se aplicará por cada unha delas, serán os derivados do grao de 
participación na entidade segundo conste no seu documento de constitución e no anexo I de 
solicitude.

Documentación complementaria

1. As persoas interesadas deberán achegar coa solicitude (anexo I) a seguinte documentación:

a) Anexo II (relación da/s traballadora/s por conta allea): só para o caso de que a solicitante 
inclúa a/s traballadora/s por conta allea con contrato indefinido existentes na empresa e/ou o 
compromiso de creación de postos de traballo por conta allea para mulleres con contrato 
indefinido para os efectos da valoración e da determinación da contía da axuda.

b) Anexo II bis (comprobación de datos das promotoras): no caso das promotoras das 
sociedades civís, entidades sen personalidade xurídica, comunidades de bens e sociedades 
mercantís, consulta dos datos incluídos nos documentos elaborados polas administracións 
públicas indicados nos números 1.f), 1.h) e 2.b) do artigo 13.

c) Anexo III bis: para o caso das sociedades civís, entidades sen personalidade xurídica e 
comunidades de bens, ademais da declaración de axudas referida á empresa no anexo I, deberán 
presentar unha declaración de axudas por cada unha das promotoras a título individual no 
modelo anexo III bis.

d) Emega Emerxe: plan de negocio empresarial no modelo anexo IV.

e) Emega Impulsa: plan de negocio empresarial no modelo anexo V.

f) Emega Innova: plan de negocio empresarial no modelo anexo VI.

g) Documento de constitución da sociedade civil, da entidade sen personalidade xurídica, da 
comunidade de bens ou da sociedade mercantil, así como a documentación acreditativa de 
representación suficiente para actuar en nome da entidade. No caso de que se producisen 
variacións na titularidade e/ou composición do capital social, deberán presentar o/os 
documento/s que acrediten o grao de participación que se indique no anexo I.

h) Certificación da Axencia Estatal de Administración Tributaria relativa á situación da alta no 
imposto de actividades económicas (IAE) ou no censo de obrigados tributarios da Axencia 
Estatal de Administración Tributaria en que necesariamente debe figurar, entre outros, a data 
de alta, o domicilio fiscal e social e a localización do establecemento comercial ou de produción.

i) De ser o caso, documento de alta na mutualidade de colexio profesional.

j) Informe da vida laboral actualizado das promotoras emitido pola Tesouraría Xeral da 
Seguridade Social e, de ser o caso, tamén o certificado da mutualidade do colexio profesional 
con indicación dos períodos de alta nela.

k) Para o caso de promotoras vítimas de violencia de xénero, documentación acreditativa desta 
situación segundo o previsto no artigo 5 da Lei 11/2007, do 27 de xullo, galega para a 
prevención e tratamento integral da violencia de xénero.

l) Para o caso de promotoras cun grao de discapacidade igual ou superior ao 33 %, certificación 
acreditativa desta situación no caso de que esta non fose emitida pola Xunta de Galicia.

m) Informe de vida laboral de todos os códigos de cotización da empresa que comprenda o 
período abranguido entre o 1 de setembro de 2024 e ata a actualidade ou, no caso de non ter 
persoal asalariado, informe negativo de inscrición como empresario no sistema da Seguridade 
Social.

n) Emega Innova: un breve currículo de todas as promotoras, acompañado da copia do título 
universitario oficial de cada unha delas.

ñ) Axuda complementaria Concilia-promotoras: copia do libro de familia ou do certificado da 
inscrición da/do nacida/o no correspondente rexistro civil.

o) Axuda complementaria Concilia-persoas traballadoras por conta allea, para o suposto 
previsto na letra a) do artigo 9.3: copia do plan de igualdade vixente ou do acordo ou pacto de 
conciliación ou, no caso de non estar aínda formalizado na data da presentación da solicitude, 
unha memoria asinada pola solicitante que recolla a proposta das medidas de conciliación que 
se pretenden implantar na empresa.

p) Axuda complementaria Concilia-persoas traballadoras por conta allea, para o suposto 
previsto na letra b) do artigo 9.3: copia dos acordos de teletraballo ou, no caso de non estar 
aínda formalizados na data da presentación da solicitude, unha memoria asinada pola 
solicitante que recolla a proposta dos termos e contidos do teletraballo, con indicación do 
número de acordos que se van formalizar.

2. De conformidade co artigo 28.3 da Lei 39/2015, do 1 de outubro, do procedemento 
administrativo común das administracións públicas, non será necesario achegar os documentos 
que xa foron presentados anteriormente pola persoa interesada ante calquera Administración. 
Neste caso, a persoa interesada deberá indicar en que momento e ante que órgano 
administrativo presentou os ditos documentos, que serán obtidos electronicamente a través 
das redes corporativas ou mediante consulta ás plataformas de intermediación de datos ou 
outros sistemas electrónicos habilitados para o efecto, agás que conste no procedemento a 
oposición expresa da persoa interesada.

De forma excepcional, se non se poden obter os citados documentos, poderase solicitar 
novamente á persoa interesada a súa achega.

3. A documentación complementaria deberá presentarse electronicamente. Se algunha das 
persoas interesadas presenta a documentación complementaria presencialmente, será 
requirida para que a emende a través da súa presentación electrónica. Para estes efectos, 
considerarase como data de presentación aquela en que sexa realizada a emenda.

4. As persoas interesadas responsabilizaranse da veracidade dos documentos que presenten. 
Excepcionalmente, cando a relevancia do documento no procedemento o exixa ou existan 
dúbidas derivadas da calidade da copia, a Administración poderá solicitar, de maneira motivada, 
o cotexo das copias achegadas pola persoa interesada, para o que poderá requirir a exhibición 
do documento ou da información orixinal.

5. Sempre que se realice a presentación de documentos separadamente da solicitude deberase 
indicar o código e o órgano responsable do procedemento, o número de rexistro de entrada da 
solicitude e o número de expediente, se se dispón del.

6. No caso de que algún dos documentos que se presente de forma electrónica supere os 
tamaños máximos establecidos ou teña un formato non admitido pola sede electrónica da 
Xunta de Galicia, permitirase a presentación deste de forma presencial dentro dos prazos 
previstos e na forma indicada no número anterior. A información actualizada sobre o tamaño 
máximo e os formatos admitidos pode consultarse na sede electrónica da Xunta de Galicia.

Trámites administrativos posteriores á presentación da solicitude

Todos os trámites administrativos que as persoas interesadas deban realizar tras a 
presentación da solicitude deberán ser efectuados electronicamente accedendo á Carpeta 
cidadá da persoa interesada dispoñible na sede electrónica da Xunta de Galicia.

Comprobación de datos

1. Para a tramitación deste procedemento consultaranse automaticamente os datos incluídos 
nos seguintes documentos en poder da Administración actuante ou elaborados polas 
administracións públicas, agás que a persoa interesada se opoña á súa consulta:

a) NIF da entidade solicitante.

b) DNI ou NIE da persoa solicitante.

c) DNI ou NIE da persoa representante.

d) NIF da entidade representante.

e) Certificacións de estar ao día no pagamento coa AEAT para seren beneficiarias de 
subvencións, coa Seguridade Social e coa Administración da Comunidade Autónoma de Galicia 
correspondentes á entidade ou á persoa física solicitante.

f) Certificacións de estar ao día no pagamento coa AEAT para seren beneficiarias de 
subvencións, coa Seguridade Social e coa Administración da Comunidade Autónoma de Galicia 
correspondentes ás promotoras das sociedades civís, das entidades sen personalidade xurídica 
e das comunidades de bens solicitantes.

g) Concesións de subvencións e axudas correspondentes á entidade ou persoa física solicitante.

h) Concesións pola regra de minimis correspondentes á entidade ou persoa física solicitante.

i) Concesións de subvencións e axudas correspondentes ás promotoras das sociedades civís, das 
entidades sen personalidade xurídica e das comunidades de bens solicitantes.

j) Concesións pola regra de minimis correspondentes ás promotoras das sociedades civís, das 
entidades sen personalidade xurídica e das comunidades de bens solicitantes.

2. Consultaranse, ademais, os seguintes datos cando a persoa interesada faga constar na 
solicitude que lle é de aplicación a circunstancia que acredita o documento correspondente:

a) Certificado do grao de discapacidade emitido pola Xunta de Galicia correspondente á persoa 
física solicitante.

b) Certificado do grao de discapacidade emitido pola Xunta de Galicia correspondente ás 
promotoras das sociedades civís, comunidades de bens, entidades sen personalidade xurídica e 
sociedades mercantís solicitantes.

c) Certificado do grao de discapacidade emitido pola Xunta de Galicia correspondente ás 
traballadoras por conta allea.

3. No caso de que as persoas interesadas se opoñan a esta consulta, deberán indicalo no 
recadro correspondente habilitado no formulario correspondente (anexos I, II bis e IX bis) e 
achegar os documentos. Cando así o exixa a normativa aplicable, solicitarase o consentimento 
expreso da persoa interesada para realizar a consulta.

4. Excepcionalmente, no caso de que algunha circunstancia imposibilite a obtención dos citados 
datos, poderase solicitar ás persoas interesadas a presentación dos documentos 
correspondentes.

5. Tendo en conta que estas subvencións están cofinanciadas pola Unión Europea no marco do 
Programa FSE+ Galicia 2021-2027, autorízase o organismo intermedio do Programa FSE+ 

Galicia 2021-2027 para consultar a información da Administración pública competente relativa 
ao cumprimento do mantemento do emprego e da permanencia mínima da actividade 
empresarial.

Anexos asociados 

Fase de solicitude
Solicitude (Anexo I).
Declaración de axudas das promotoras (Anexo III bis)
Comprobación de datos das promotoras (Anexo II Bis)
Relación da/s promotora/s e traballador/s por conta allea e compromiso de creación de 
posto/s de traballo por conta allea para mulleres (Anexo II)
EMEGA INNOVA: plan de negocio empresarial (Anexo VI)
EMEGA EMERXE: plan de negocio empresarial (Anexo IV)
EMEGA IMPULSA: plan de negocio empresarial (Anexo V)

Despois de presentar

Resolución 

Prazo de resolución:

Catro meses

Sentido do silencio:

Negativo

Anexos asociados 

Fase de xustificación
Aceptación/renuncia da subvención e solicitude de anticipo (Anexo VII)
Declaración de axudas das promotoras - Xustificación (Anexo III bis)
Relación das traballadoras por conta allea (Anexo IX)
Solicitude de pagamento (Anexo VIII)
Comprobación de datos das traballadoras por conta allea (Anexo IX bis)
Declaración de axudas (Anexo III)

Unha vez presentado este trámite pode consultar o seu expediente en "A miña sede"

Normativa

Normativa

Ámbito Autonómico

Orde do 9 de xullo de 2025 pola que se establecen as bases reguladoras das axudas 
do programa Emega para o fomento do emprendemento feminino en Galicia, 
cofinanciadas pola Unión Europea no marco do Programa FSE+ Galicia 2021-2027, e 
se procede á súa convocatoria para o ano 2025 (DOG nº 133 do 14 de xullo de 2025).

Ligazón á normativa

Extracto da Orde do 9 de xullo de 2025 pola que se establecen as bases reguladoras 
das axudas do programa Emega para o fomento do emprendemento feminino en 
Galicia, cofinanciadas pola Unión Europea no marco do Programa FSE+ Galicia 2021-
2027, e se procede á súa convocatoria para o ano 2025 (DOG nº 133 do 14 de xullo de 
2025).

Ligazón á normativa

Resolución do 4 de novembro de 2025, da Dirección Xeral de Promoción da 
Igualdade, pola que se publica a Resolución do 3 de novembro de 2025 que pon fin 
ao procedemento de concesión das axudas do programa Emega para o fomento do 
emprendemento feminino en Galicia, convocadas pola Orde do 9 de xullo de 2025, 
cofinanciadas pola Unión Europea no marco do Programa FSE+ Galicia 2021-2027 
(DOG nº 221 do 14 de novembro de 2025).

Ligazón á normativa

